
IQLIM O‘ZGARISHLARI 
VA UNING IQTISODIY 
RIVOJLANISHGA TA’SIRINING 
ILMIY-NAZARIY TAHLILI

Ashrafjon Elov
PhD, O‘zbekiston Respublikasi Jamoat xavfsizligi
universiteti bosh ilmiy xodimi

Annotatsiya: Maqolada iqlim o‘zgarishlarining iqtisodiyotga ta’sirini ilmiy-nazariy tahlil qilish zaruriyati, iqlim o‘zgarishla-
rining sabablari, xususan, tabiiy va antropogen omillar tavsifi, iqlim o‘zgarishlarini iqtisodiyot tarmoqlari va hududlarga 
salbiy ta’sirlariga oid ilmiy qarashlar, shuningdek, ushbu sohaning ilmiy-nazariy asoslarini takomillashtirishga oid takliflar 
bayon etilgan.

Kalit sо‘zlar: iqlim o‘zgarishi, iqtisodiyot, tizimli ta’sir, jismoniy ta’sir, kam uglerodli iqtisodiyot, tabiiy omil, antropogen omil, 
sezgirlik, zaiflilik.
Abstract: The article describes the need for a scientific and theoretical analysis of the impact of climate change on the 
economy, the causes of climate change, in particular natural and anthropogenic factors, scientific views on the negative 
impact of climate change on economic sectors and regions, as well as proposals for improving the scientific and theoretical 
foundations of this area.

Key words: climate change, economics, systemic impact, physical impact, low-carbon economy, natural factor, 
anthropogenic factor, sensitivity, vulnerability.
Аннотация: В статье описаны необходимость научно-теоретического анализа влияния изменения климата на эко-
номику, причины изменения климата, в частности природных и антропогенных факторов, научные взгляды на 
негативное влияние изменения климата на отрасли экономики и регионы, а также предложения по совершенство-
ванию научно-теоретических основ этой области.

Ключевые слова: изменение климата, экономика, системное воздействие, физическое воздействие, низкоугле-
родная экономика, природный фактор, антропогенный фактор, чувствительность, уязвимость. 

K I R I S H 
So‘nggi o‘n yillikda global iqlim o‘zgarishlari asosan yer sirtida havo haroratining keskin isishi bilan tavsif-

lanib, uning oqibatlar davlatlar iqtisodiy rivojlanishiga salbiy ta’sir ko‘rsatishi hamda jamiyatlarda ijtimoiy-siyosiy 
keskinlikni keltirib chiqarishi kuzatilmoqda.

Prezidentimiz Sh. Mirziyoyev Birlashgan Millatlar Tashkilotining Iqlim o‘zgarishi bo‘yicha konferensiyasida 
(COP28)1 mintaqamizdagi ekologik vaziyatga to‘xtalib, “Iqlim muammolari barqaror rivojlanish yo‘lida eng asosiy 
tahdidga aylanib ulgurdi. Bu xavf-xatarlar hatto dunyo geosiyosiy arxitekturasiga ham ta’sir ko‘rsatmoqda. Iqlim 
o‘zgarishining salbiy oqibatlari Orol fojiasi tufayli Markaziy Osiyoda ayniqsa jiddiy sezilmoqda. Mintaqamizda 
havo haroratining oshishi jahondagi o‘rtacha ko‘rsatkichdan ikki baravar ko‘pdir. Favqulodda issiq kunlar soni  
2 marta ortdi” [1] , – deya ta’kidladilar. Iqlim o‘zgarishlarining oqibatlari mamlakatimizning har bir fuqarosi ha yo-
tida, ayniqsa so‘nggi yillarda sezilarli darajada o‘z ta’sirini namoyon qilmoqda. 

Jahon meteorologiya tashkiloti 2023-yilda Osiyoda oʻrtacha harorat “1991–2020-yillardagi oʻrtacha koʻr-
satkichdan 0,91°C [0,84 °C–0,96 °C] va 1961–1990-yillardagi o‘rtachadan 1,87°C [1,81 °C–1,92 °C]ga yuqo-
riligi”ni[2] qayd etdi. Isish darajasi Osiyo mintaqasida qariyb 2 barobar yuqoriligi mintaqa global iqlim o‘zgarish-
lariga eng zaif hudud ekanligini va uning oqibatlari mintaqa xalqlari farovonligiga ko‘proq salbiy ta’sirli bo‘lishini 
ko‘rsatmoqda. 

Mamlakatimizda anomal issiq va sovuq kunlar, jazirama to‘lqinlar, qurg‘oqchilik, yer sho‘rlanishi, cho‘lla-
nish va havo tarkibida zaharli changlar konsentratsiyasining oshishi kabi iqlim o‘zgarishlarining bir qator oqi-

1 https://president.uz/oz/lists/view/6897

Sbatlari allaqachon kuzatila boshlanib, ular mamlakatimiz ijtimoiy-iqtisodiy rivojlanishiga har tomonlama salbiy 

ta’sir ko‘rsatmoqda.
Shu nuqtayi nazaridan, bugungi kunda global iqlim o‘zgarishlarini oldini olish, oqibatlarini yumshatish va 

unga moslashish choralarini ilmiy-nazariy, tashkiliy-huquqiy, ijtimoiy-iqtisodiy asoslarini tadqiq qilish zaruriyatini 
oshirmoqda. 

M A V Z U G A  O I D  A D A B I Y O T L A R  S H A R H I
Bugungi kunda iqlim o‘zgarishlarining iqtisodiyot tarmoqlari, hududlar iqtisodiyoti, makroiqtisodiy va 

mikroiqtisodiy ko‘rsatkichlarga ta’sirlarini aniqlash borasida qator tadqiqotlar olib borilmoqda. 
Ushbu tadqiqotlar doirasida o‘rganilayotgan iqlim o‘zgarishlarining makroiqtisodiy ko‘rsatkichlarga ta’sirla-

rini yirik 5 ta guruhga ajratish mumkin. Jumladan, iqlim o‘zgarishlarining 1) iqtisodiy o‘sishga ta’siri [3], 2) jis-
moniy ta’sirlar natijasida iqtisodiyotga yetkazilgan zararlar [4], 3) mehnat resurslari sog‘lig‘i va mehnat unum-
dorligiga ta’sirlar [5], 4) pul-kredit siyosati ko‘rsatkichlariga ta’sirlari [6], 5) past uglerodli texnologiyalarga o‘tish, 
moslashish va yumshatish ta’sirlari [7]ga oid mavzular ko‘proq o‘rganilganligini kuzatish mumkin. 

Iqtisodchi J.Tobey global iqlim o‘zgarishlarining ta’sirini iqtisodiy baholash va bu sohadagi tushunchalarni 
aniqlashtirish “...muammoga qanday javob berish bo‘yicha qarorlar ishlab chiqilayotganda tobora muhim 
element hisoblanishi”ni [8] qayd etgan. Shuningdek, “iqlim o‘zgarishi oqibatlarini uzoq muddatda baholash 
to‘liq bo‘lmagan ilmiy metodologiyalar va ma’lumotlardagi bo‘shliqlar tufayli juda murakkab masala”dir[9]. Dar-
haqiqat, bugungi kunda global iqlim o‘zgarishlarining iqtisodiy ta’sirlariga oid nazariy asoslari to‘liq shakllan-
magan hamda tadqiq qilish universal metodologiyasi mavjud emas. 

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qoʻllaniladigan usul lardan 

foydalanildi. Iqlim o‘zgarishi masalalarining mamlakatlar iqtisodiyotiga taʼsiri tendensiyalarini oʻrganishda 
umumiylikdan individuallikka va aksincha tartibda deduksion yoki induksion usullardan foydalanish samara 
bersa, abstrakt-mantiqiy fikrlash usuli esa jarayonni tizimli tahlil qilishda ahamiyatlidir. Ilmiy tahlil jarayonida 
ana shu ilmiy tadqiqot usullaridan, xususan, kuzatish, umumlashtirish, guruhlash, taqqoslash, tahlil qilishda esa 
sintez va tahlil usullarini keng foydalanildi.

T A H L I L  V A  N A T I J A L A R
Iqlim o‘zgarishlarining iqtisodiyotga ta’sirlarini o‘rganishda uning kelib chiqish sabablarini aniqlash muhim 

ahamiyat kasb etib, ushbu mavzuda turli qarashlar mavjudligini kuzatish mumkin. 
Jumladan, “global iqlim o‘zgarishi” tushunchasi uzoq muddatda harorat va ob-havo sharoitlarining o‘zga-

rishini anglatib, ushbu o‘zgarishlar o‘n yoki yuz yillar davomida sodir bo‘ladi. Ushbu o‘zgarishlarga olib keluvchi 
omillarni quyidagi 2 ta yirik guruhga ajratish mumkin:  

1) tabiiy omillar, bunda quyosh faolligining o‘zgarishi, Janubiy tebranish (El Nino), Shimoliy Atlantika 
tebranishi (La Nino), yirik vulqonlarning harakatga kelishi yoki ekotizimga jiddiy ta’sir ko‘rsatuvchi boshqa tabiat 
hodisalari kuzatiladi. 

2) antropogen omillar, bunda inson va uning faoliyati tabiatga zarar keltirishi ya’ni tabiiy resurslarni 
o‘zlashtirish, ekotizimlarni yo‘q qilinishi, atrof-muhitni ifloslantirish, atmosferaga turli chiqindilarni chiqarilishi, 
ozon qatlamining yemirilishi kabi tabiatga jiddiy ta’sirlarni qamrab oladi. 

Tabiiy yoki antropogen omillarning birini yuzaga kelishi tabiatda zanjir reaksiyasi kabi boshqa omillarni 
qo‘zg‘alishiga olib kelishi ham mumkin. Masalan, “global isish butun dunyo bo‘ylab abadiy muzlik hududlarida 
va kontinental qiyalik cho‘kindilarida topilgan metan klatratlarini beqarorlashtirishi” [10] atmosferaga katta 
miqdorda metan gazini chiqishiga va yanada isishni tezlashishiga hissa qo‘shishi mumkin.

Illinoys universiteti olimlari tadqiqotlarida, “iqlim o‘zgarishi bo‘yicha tadqiqot olib borayotgan 3 146 tad-
qiqotchi (geofiziklar, klimatologlar va boshqalar)ning 97% inson faoliyati global iqlim o‘zgarishiga hissa 
qo‘shganligi” ni [11] qayd etgan. Shu sababli, iqlim o‘zgarishlarining asosiy sababchisi antropogen omillar ekan-
ligi yuzasidan yakdil konsensusga kelingan, – deb xulosa qilish mumkin. 

Iqlim o‘zgarishlarining ta’sirlari to‘g‘risidagi ilmiy munozaralarda uning iqtisodiyot tarmoqlari va hududlarga 
ta’sirlari ko‘plab ta’kidlansa-da, ushbu ta’sirlar nazariy jihatdan yaxlit tizimlashtirilmagan. Fikrimizcha, iqlim 
o‘zgarishlarining iqtisodiyotga ta’sirlarini nazariy asoslarini shakllantirish zaruriyati mavjud. Shu sababli, ushbu 
yo‘nalishda izlanishlar olib borildi.

Moliyaviy barqarorlik kengashi (Financial Stability Board)ning 2017-yildagi “Iqlim bilan bog‘liq moliyaviy 
ma’lumotlarni oshkor qilish bo‘yicha ishchi guruhi tavsiyalari” nomli hisobotida iqlim bilan bog‘liq iqtisodiyotga 

ta’sirlarni 2 ta asosiy toifaga: “1) past uglerodli iqtisodiyotga o‘tish bilan bog‘liq ta’sirlar va 2) iqlim o‘zgarishining 
jismoniy zararlar bilan bog‘liq ta’sirlar” [12] ajratgan. Fikrimizcha, ushbu ikki guruh ta’sirlaridan tashqari, iqlim 
o‘zgarishlarining mamlakat iqtisodiyotiga jismoniy bo‘lmagan ta’sirlar, xususan mehnat unumdorligi, hosildorlik, 
insonlar salomatligiga zararlarni ham alohida guruhlashtirish maqsadga muvofiq hisoblanadi. 

2023-yildagi Iqlim o‘zgarishi bo‘yicha hukumatlararo panelning hisobotida iqlim o‘zgarishlari bilan bog‘liq 
zararlar 1-jadvaldagi kabi tasniflangan. Biroq, ushbu jadvalda keltirilgan iqlim o‘zgarishlarining iqtisodiyotga 
ta’sirlariga oid ma’lumotlar O‘zbekiston sharoitiga to‘liq mos emas, ular ko‘proq qirg‘oq bo‘yi davlatlar iqtisodi-
yotiga ta’sirlarni tavsiflaydi. 

1-jadval. Iqlim o‘zgarishlari bilan bog‘liq ta’sir va zararlar [13]

№ Ta’sir
guruhlari Ta’sir obyektlari

1. Suv mavjudligi va oziq-ovqat 
ishlab chiqarish

1. Suvning jismoniy mavjudligi;
2. Qishloq xo‘jaligi/o‘simlikchilik;
3. Hayvonlar va chorva mollarining salomatligi va mahsuldorligi;
4. Baliqchilik hosildorligi va dengiz mahsulotlarini yetishtirish.

2. Salomatlik va farovonlik

1. Yuqumli kasalliklar;
2. Issiqlik, to‘yib ovqatlanmaslik va yong‘indan zarar;
3. Ruhiy salomatlik;
4. Siqilish.

3. Shaharlar, aholi punktlari va 
infratuzilma

1. Ichki suv toshqini va u bilan bog‘liq zararlar;
2. Sohil-bo‘yi hududlarda toshqin/bo‘ron sabab bo‘lgan zarar;
3. Iqtisodiyotning asosiy tarmoqlariga zarar;
4. Infratuzilmaga yetkazilgan zarar.

4. Biologik xilma-xillik va 
ekotizimlar

1.Er usti ekotizimlari;
2. Chuchuk suv ekotizimlari;
3. Okean ekotizimlari.

Оlim I.Makarov “iqlim o‘zgarishining jahon iqtisodiyotiga salbiy ta’sirining asosiy yo‘nalishlari aniqligi”ni qayd 
etib [14], ular tarkibini quyidagicha keltirib o‘tgan: 1) qishloq xo‘jaligi hosildorligining kamayishi; 2) muzliklarning 
erishi, dengiz sathining ko‘tarilishi, suv toshqini va bo‘ronlarning kuchayishi, qirg‘oq-bo‘yi hududlarning zaifligini 
oshishi; 3) gidrometeorologik tabiiy ofatlar: toshqinlar, qurg‘oqchilik, issiqlik va sovuq to‘lqinlar, bo‘ronlarning 
ko‘payishi natijasida iqtisodiy zararlarning oshishi, 4) dunyo aholisi salomatligiga bevosita va bilvosita salbiy 
ta’sir ko‘rsatishi; 5) demografik va iqtisodiy o‘sish bilan bog‘liq bo‘lgan toza suv tanqisligini yanada kuchay-
tirishi; 6) ko‘plab ekotizimlarning ishlashiga tahdid solishi; 7) iqlim o‘zgarishining bilvosita zarari sifatida zaif 
mintaqalarda siyosiy vaziyatning beqarorlashishi yoki iqlim qochqinlari sonining ko‘payishiga olib keladi. Biz 
I. Makarovning iqlim o‘zgarishi salbiy ta’sir qiluvchi yo‘nalishlarni aniqlashga doir fikrlariga qisman qo‘shilamiz. 
Biroq, aholi salomatligi, toza suv, ekotizimlarni iqlim o‘zgarishlarining ta’sirlarining bevosita iqtisodiy obyekti 
sifatida qarash maqsadga muvofiq emas. Shuningdek, nazariy jihatdan ushbu ta’sirlarni O‘zbekiston sharoitida 
bilvosita va bevosita ta’sirlarga ajratish ham ushbu ta’sirlar tarkibini ishlab chiqish maqsadga muvofiq hisobla-
nadi. 

Hudud yoki iqtisodiyot tarmoqlarining iqlim o‘zgarishlariga bardoshli yoki zaifligi ham alohida ahamiyat kasb 
etadi. Zaif hududlarda iqlim o‘zgarishlari, masalan isish darajasi yuqoriroq bo‘lganligi bois, iqtisodiy zararlar 
ham ko‘proq kuzatiladi. Rossiyalik olimlarning fikriga ko‘ra, “zaiflik tizimning iqlim o‘zgarishiga qanchalik sez-
girligini va o‘zgaruvchan iqlimning salbiy ta’siri (shu jumladan iqlim o‘zgaruvchanligi va ekstremal hodisalar)
ga dosh bera olmasligini tavsiflaydi” [15]. Ushbu fikrga qo‘shilgan holda, iqtisodiyot tarmoqlari va hududlarning 
iqlim o‘zgarishlariga sezgirligidan kelib chiqib, ularni eng zaif, zaif va kam zaif toifalarga bo‘lish maqsadga 
muvofiq.

Faoliyati iqlim bilan bevosita bog‘liq bo‘lmagan iqtisodiyot tarmoqlari iqlim o‘zgarishlaridan nisbatan 
kamroq zarar ko‘rsa, ular o‘rtasida “eng sezgir va zaiflari qishloq va o‘rmon xo‘jaligi” [16] hisoblanadi. Ushbu 
tarmoq lardagi hosildorlik va hatto ayrim qishloq xo‘jaligi o‘simliklarining o‘sa olishi iqlim holatiga bevosita bog‘liq 
bo‘ladi. Shu sababli, zaif hudud yoki zaif iqtisodiyot tarmoqlari iqlim o‘zgarishlaridan eng ko‘p zarar ko‘rsa, kam 
zaif toifalarda teskari tendensiya kuzatiladi. 

Iqtisodchi N.Sternaning fikriga ko‘ra, “iqlim o‘zgarishining ijtimoiy-iqtisodiy va atrof-muhitga ta’siri o‘ta min-
taqaviy xarakterga ega bo‘lib, suv, oziq-ovqat va yashash uchun yaroqli yerlardan foydalanish bo‘yicha moja-
rolarni keltirib chiqarishi mumkin” [17] deya qayd etgan. Darhaqiqat, iqlim o‘zgarishlaridan janubiy davlatlar 
ko‘proq zarar ko‘rsa, Rossiya, Skandinaviya mamlakatlari, AQSh va Kanada kabi shimoliy mamlakatlar naf 

Solishi uning mintaqaviy xarakterga ega ekanligini ko‘rsatadi. Shundan kelib chiqib, iqlim o‘zgarishining iqti-

sodiyot tarmoqlariga nafliligi bo‘yicha foyda va zarar ko‘ruvchi tarmoq va hududlarga ajratish mumkin. 
Xususan, shimoliy davlatlar sovuq iqlimning kamayishi, qulay iqlim kunlarining ko‘payishi, muz qatlamining 

qisqarishi, yerlarda hosildorlikning oshishidan nisbatan foyda ko‘radi. Arktikada muzning erishi yangi savdo 
va transport yo‘nalishlarini ochilishiga hamda konlarni ochish xarajatlarini arzonlashishiga imkoniyat yaratadi. 
O‘zbekistonning geografik joylashuvi issiq o‘lkalarga to‘g‘ri kelganligi sababli, uning biror hududini iqlim o‘zga-
rishlaridan foyda ko‘ruvchi hudud sifatida tavsiflay olmaymiz. 

X U L O S A  V A  T A K L I F L A R
Global iqlim o‘zgarishlari insoniyatning fundamental ehtiyojlarini qondirish tizimiga jiddiy tahdid solmoqda. 

Ushbu tahdidlar mehnat resurslarining salomatligi va ish samaradorligi, qishloq xo‘jaligida hosildorlik, suv 
resurslari va yer unumdorligi kabi iqtisodiy rivojlanishning bazaviy asoslariga salbiy ta’siri ko‘proq namoyon 
bo‘lmoqda. Iqlim o‘zgarishlarining ushbu ta’sirlari kelgusida jamiyatda qashshoqlik va tengsizlikni kuchayishi, 
siyosiy nobarqarorlik va aholi o‘rtasida mojarolar kelib chiqishiga sabab bo‘lishi mumkin. Shunga qaramasdan, 
bugungi kunda iqlim o‘zgarishlarining iqtisodiyotga ta’sirining nazariy asoslari to‘liq shakllanmagan. 

Kelgusida iqlim o‘zgarishlarining iqtisodiyotga ta’siriga oid nazariy asoslarni shakllantirish va rivojlantirish 
maqsadida, ushbu sohadagi tushunchalarni quyidagicha tasniflash va ta’riflash taklif etiladi: 

1. Iqlim o‘zgarishlarini iqtisodiyotga salbiy ta’sirini quyidagi 3 guruh ta’sirlar sifatida tasniflash maqsadga 
muvofiq: 

– kam uglerodli iqtisodiyotga o‘tish ta’sirlari – iqlim o‘zgarishini oldini olish, oqibatlarini yumshatish va unga 
moslashish uchun sarflanadigan mablag‘lar natijasida iqtisodiyotga ta’sirlardir. Bunda, ushbu turdagi xara-
jatlarning asosiy qismini “yashil” iqtisodiyotga o‘tishda foydalaniladigan texnologiyalarni yaratish va joriy qilish 
hamda dunyo bozoridagi o‘zgarishlar bilan bog‘liq xarajatlar tashkil qiladi. Masalan, Xalqaro valyuta jamg‘ar-
masi tadqiqotlariga ko‘ra, Markaziy Osiyo 2030-yilgacha har yili davlat ushbu turdagi ta’sirlar uchun yalpi ichki 
mahsulotining 4%gacha sarmoya kiritishi zarur [18]. Shundan kelib chiqsak, O‘zbekiston kam uglerodli iqtisodi-
yotga o‘tish uchun har yili 3,6 mlrd AQSh dollari atrofida sarmoya kiritishi talab etiladi. Bu esa milliy iqtisodiyot 
uchun jiddiy iqtisodiy oqibatlarga egadir.

– iqlim o‘zgarishining tizimli ta’sirlari – olinishi lozim bo‘lgan daromad yoki mahsuldorlikning iqlim o‘zgarishi 
oqibatida qisman yoki umuman yo‘qotilishi natijasida iqtisodiyotga ta’sirlardir. Bularga qishloq xo‘jaligida hosil-
dorlikning yo‘qotilishi, barcha sohalardagi mehnat unumdorligining kamayishi natijasida boy berilgan daromad, 
yo‘qotilgan aholi salomatligini ta’minlash uchun sarflar, yerlarning yaroqsizlanishi va boshqalarni kiritish mumkin. 
Ushbu ta’sirlar birgina mehnat unumdorligi misolida ko‘rilsa, haroratning har 1°C ko‘tarilishi shaxsning fitnes 
darajasini 0,255 birlikka kamaytiradi [19]. O‘zbekistonda aholining asosiy qismi ochiq havoda (qishloq xo‘jaligi, 
xizmat ko‘rsatish) faoliyat olib borishi hisobga olinsa, ularning har birining mehnat unumdorligini 0.255 birlikka 
kamayishi mutanosib darajada iqtisodiy o‘sishni shu birlikka kamayishiga olib keladi. 

– iqlim o‘zgarishining jismoniy ta’sirlari – tabiat hodisalari, jumladan suv toshqini, anomal sovuq yoki 
issiq, tabiiy yong‘inlar, bo‘ron talafotlari, kuchli yomg‘ir yoki qor yog‘ishi kabi hodisalar natijasida iqtisodiyot 
tarmoq lariga yetkazilgan jismoniy zararlardir. Jahon meteorologiya tashkiloti hisobotiga ko‘ra, iqlim bilan bog‘liq 
ofatlarning iqtisodiy zarari har o‘n yilda 1,5 marotabaga (2010–2019-yillarda 1,5 trillion AQSh dollar) oshmoqda 
[20]. Shu kabi, O‘zbekistonda tabiiy ofatlar har yili o‘rtacha 1,4 mln kishiga ta’sir o‘tkazib,3 mlrd dollarga yaqin 
zarar yetkazishi ma’lum qilingan [21].  

2. O‘zbekiston sharoitida iqlim o‘zgarishining iqtisodiyotga ta’sirini tarmoq va ko‘rsatkichlar kesimida bevo-
sita va bilvosita salbiy ta’sirlar sifatida tasniflash: 

– bevosita salbiy ta’sirlar: 
1) qishloq xo‘jaligida hosildorlikning kamayishi; 
2) barcha tarmoqlarda mehnat unumdorligining pasayishi; 
3) mehnat resurslari salomatligining yomonlashishi; 
4) infrastruktura, xususan ekoturizm obyektlarining yaroqsizlanishi; 
5) iqlim o‘zgarishlari oqibatlarini yumshatish va unga moslashish uchun qo‘shimcha mablag‘lar talab qilin-

ishi; 
6) gidrometeorologik tabiiy ofatlar, jumladan respublikamizning sharqiy tog‘li hududlarida toshqinlarning 

ko‘payishi, g‘arbiy va janubiy hududlarida esa qurg‘oqchilik, issiq va sovuq to‘lqinlar, bo‘ronlarning kuchay-
ishidan iqtisodiy zararlar, 

7) Amudaryo va Sirdaryoni suv bilan ta’minlovchi tog‘ muzliklarining erishining tezlashishi natijasida iqti-
sodiyot tarmoqlari uchun suv tanqisligi; 

8) hududlarning iqlim o‘zgarishlariga zaifligining oshishi va boshqalar. 

Masalan, Xalqaro mehnat tashkiloti O‘zbekistonda 2030-yilga kelib issiqlik stressining ta’siri sezilarli dara-
jada oshadi va ish vaqtining 0,15 foizi yoki to‘liq ish kuni ekvivalenti hisobida 22,6 ming ish o‘rni yo‘qolishi 
prognoz qilingan. Bunda, qishloq xo‘jaligi 0.36%, sanoat 0.12%, qurilish 0.36% va xizmat ko‘rsatish 0.01% ish 
vaqtini yo‘qotadi [22]2.

Bilvosita salbiy ta’sirlar: 
1) iqtisodiy o‘sishning sekinlashishi; 
2) zaif mintaqalarda (masalan, Qoraqal pog‘iston, Xorazm, Buxoro, Navoiy) tashqi va ichki migratsiyaning 

kuchayishi; 
3) aholi boshqa hududlarga ko‘chib o‘tish natijasida ijtimoiy-iqtisodiy muammolarning ko‘payishi; 
4) energiya tanqisligining oshishi; 
5) aholi real daromadlarining kamayishi; 
6) aholi daromadlari o‘rtasida tafovutning ortishi; 
7) oziq-ovqat mahsulotlari narxining oshishi; 
8) oziq-ovqat xavfsizligiga tahdidlarni keltirib chiqarishi; 
9) zaif hududlarda ishlab chiqarish, xizmat ko‘rsatish va bajariladigan ishlar tannarxining oshishi; 
10) yerlarning sho‘rlanishi va degradatsiyasining oshishi, suv tanqisligi hamda noqulay obi-havo oqibatida 

ishsizlikning oshishi va boshqalarni keltirib o‘tish mumkin. Ayniqsa, O‘zbekistonda iqlim o‘zgarishlari tenden-
siyalariga muvofiq holda iqtisodiy o‘sish 3-7% miqdorida qisqarishiga sabab bo‘ladi[23]. Bu esa boshqa mak-
roiqtisodiy ko‘rsatkichlarga o‘zining salbiy ta’sirini ko‘rsatadi. 

3. Iqtisodiyot tarmoqlari yoki hududlarning iqlim o‘zgarishlariga sezgirligidan bo‘yicha eng zaifli, zaif va kam 
zaifli toifalarga ajratish. Bunda, eng zaif hududlar sifatida Qoraqalpog‘iston, Buxoro va Navoiy hududlarini, zaif 
hududlar sifatida esa qolgan boshqa viloyatlarni e’tirof etish. Masalan, iqlim o‘zgarishi bo‘yicha Hukumatlararo 
Panelning (IPCC) oltinchi baholash hisoboti(AR 6)da so‘nggi o‘n yilda zaif hududlarda ekstremal ob-havo ho-
disalari bilan bog‘liq o‘lim darajasi kamroq zaif hududlarga qaraganda 15 baravar yuqori ekanligi qayd etilgan 
[24]. O‘zbekiston hududi iqlim o‘zgarishlariga zaif hudud ekanligi tashvishli holatdir. 

4. Iqlim o‘zgarishining ta’sirining nafliligi bo‘yicha foyda va zarar ko‘ruvchi tarmoq va hududlarga ajratish. 
Yuqorida qayd etganimizdek, O‘zbekiston sharoitida biror hududini iqlim o‘zgarishlaridan foyda ko‘ruvchi hudud 
sifatida tavsiflay olmaymiz. Qish faslida issiqlikka talabning nisbatan kamayishi hisobiga, faqat ushbu davrda 
energetika tarmog‘i nisbatan foyda oluvchi tarmoq bo‘lishi mumkin. 

